
MAPHUNZIRO OYAMBA A BAIBULO

PHUNZIRO LOYAMBA

KUPHUNZIRA BAIBULO
CHIFUKWA CHIYANI UYENERA KUPHUNZIRA BAIBULO?

Pali zopindulitsa zambiri zimene zimabwera m’moyo wa munthu amene amaphunzira mau a Mulungu.  Zifukwa zofunikira kwambiri ziwiri zakuphunzira Baibulo ndi zakuti munthu angakule muuzimu ndipo angakhazikitsidwe m’chiphunzitso chabwino.  

KUKULA MUUZIMU

(1 Petro 2:2) “Lirani monga makanda alero mkaka woyenera wa mau, wopanda chinyengo, kuti .”  Ngati uli mwana wa Mulungu, ndi chofunikira kwambiri kwa iwe kuti uyambe kukula.  Ngati wobadwa mwatsopano, tsopano uli mwana wa Atate wakumwamba.  Ngati mwana, ndi chofunikira kwambiri kuti ulandire zoyenera zimene zidzakuthandiza kuti ukule bwino bwino.  Chimenechi ndi chifukwa chake kuphunzira Baibulo kuli kofunikira kwambiri.  Mau a Mulungu apatsa Mkristu watsopano zinthu zonse zoyenera kuti akhale ndi moyo umene uli wokondweretsa wa kwa Mulungu.  Amai ndi abambo amasangalala kuona ana awo akukula msinkhu ndi moyo wabwino.  Atate athu wa kumwamba ali chimodzimodzi chifukwa amakonda kuona ana ake kukula “…ku muyeso wa msinkhu wa chidzalo cha Kristu.” (Aefeso 4:13b)

Yesu anati mu Mateyu 4:4, “munthu sadzakhala ndi moyo ndi mkate wokha, koma ndi mau onse akutuluka m’kamwa mwa Mulungu.”  Momveka, aliyense amafuna kudya kuti akhale ndi moyo wabwino.  Ichi ndi choonadi chooneka, sichathupi basi, komanso chauzimu.  Ngati Mkristu sadzatenga nthawi yake kuwerenga ndi kuphunzira mau a Mulungu tsiku lililonse, kutanthauza kuti Mkristu ameneyo sadzakhala ndi moyo woongoka.  Pamene munthu salandira zakudya za thanzi, sakhoza kumenyana ndi matenda.  Chimodzimodzi ndi zinthu zauzimu kwa mwana wa Mulungu.  Popanda zakudya za thanzi kuchokera ku mau a Mulungu, udzakhala ndi nthawi yovuta yakumenyana ndi uchimo ndi mayesero.  Tiyenera kukhala ndi kakhalidwe ngati Yobu ndi kunena, “Ndalemekeza mau a pakamwa pake kuposa chakudya chofunikira changa.” (Yobu 23:12)

KUKHAZIKITSIDWA MU CHIPHUNZITSO CHABWINO

Baibulo limati mu Akolose 2:7 kuti tiyenera kukhala, “Ozikika ndi omangiliridwa mwa Iye, olimbikitsidwa m’chikhulupiriro monga munaphunzitsidwa, ndi osefukira ndi chiyamiko.”  Akristu onse ayerena kudziwa zimene amakhulupirira ndiponso chifukwa chiyani amakhulupirira zimenezo.  Iwe wekha uyenera kufunafuna malembo tsiku lililonse kupeza chosiyana pakati pa zabwino ndi zoipa. (Machitidwe 17:11)  Pali ziphunzitso zosiyana zambiri kuzungulira m’dziko lapansi lero ndipo vutoli lidzapitiliza mpaka Yesu Kristu adzagonjetsa dziko lino lapansi ngati Mfumu yake. (2 Timoteo 3:13)  Ngati Mkristu amakhulupirira Baibulo, tisayenere kutengekatengeka ndi mphepo iliyonse ya chiphunzitso. (Aefeso 4:14) Ngati ufuna kukhala wokhazikitsidwa pakuyenda ndi Ambuye, uyenera kutenga nthawi pafupipafupi m’Baibulo lako.  Mu Masalmo 1:2-3, Baibulo limati, “Komatu chikondwerero chake muli m’chilamulo cha Yehova; ndipo m’chilamulo chake amalingirira usana ndi usiku.  Ndiye amafanana mtengo wooka pa mitsinje ya madzi; Wakupatsa chipatso chake m’nyengo mwake; tsamba lake silidzafota; ndipo zonse adzachita zidzapindula.”
MALAMULO A KUPHUNZIRA BAIBULO

Pali malamumo ena amene amaperekedwa m’mau a Mulungu za kuphunzira Baibulo.  Mulungu analikusunga Baibulo lake kufikira mibadwo yonse. Ndi kuti tsopano ndi udindo wathu kusamala Baibulo lake moyenerera.  Popeza Baibulo ndi buku la Mulungu, ndi chofunika kwambiri kuti titsatira zimene Mulungu yemweyo ananena za kuliphunzira buku lake.  Pali malamulo atatu ochokera ku malembo za kuphunzira Baibulo, ndipo ali kugawa moyenera, mbiri, ndi kufaniza lembo ndi lembo.
KUGAWA MOYENERA

Poyamba, mu 2 Timoteo 2:15, Baibulo limati, “Uphunzire kudzionetsera  kwa Mulungu wobvomerezeka, wantchito wopanda chifukwa cha kuchita manyazi, kugawa moyenera mau a choonadi.”  Muli malo m’Baibulo amene amafunika kugawidwa.  Chimodzi cha zinthu zofunikira kwa wophunzira wa Baibulo ndi kudziwa momwe angagawire moyenera mau a Mulungu.  Mulungu amagwira ntchito ndi anthu osiyana pa nthawi zosiyana mu njira zosiyana.  Ngati sudzagawa moyenera mau a Mulungu, udzakhala ndi chisokonezo chachikulu ndi kuphunzira kwako kwa Baibulo.  Chinthu chimodzi chili chomveka kwambiri, “Mulungu sali wolemba wa chisokonezo…” (1 Akorinto 14:33)

Pali njira zambiri zakugawa moyenera mau a choonadi.  Sindingatenge nthawi apa kufotokozera iwe njira zonsezo.  Komabe, ukhale wozolowera ndi gawo lofunika kwambiri m’Baibulo. Gawolo lili lopezeka pakati pa Chipangano Chakale ndi Chatsopano.  Chipangano Chatsopano sichimayambira mu Mateyu mutu 1, ai.  Chipangano Chatsopano chimayambira mu Mateyu 27:50!  Chifukwa chimene chimayambira mu Mateyu 27 ndi kuti imeneyo ndi nthawi imene Yesu anafa.  Baibulo limati mu Ahebri 9:16-17, “Pakuti pamene pali chopangiratu pafunika pafike imfa ya wolemberayo.  Pakuti chopangiratu chiona mphamvu atafa mwini mwake; popeza chilibe mphamvu konse pokhala wolemberayo ali ndi moyo.”  Yesu Kristu ndi Nkhoswe ya Chipangano Chatsopano mu Ahebri 9:15,  ndi chifukwa chake Chipangano Chatsopano sichinakhoze kuyambitsidwa inali isanafike imfa ya Yesu Kristu!

Ndigwilitsa ntchito ndime zina zosiyana kuchokera ku Baibulo kuti ndikuonetsera iwe momwe ungagawire moyenera mau a choonadi.  Poyamba, werenga Mateyu 19:16-17.  Ndime izi zimakamba za mnyamata wachiyuda amene anabwera kwa Yesu Kristu kuti amfunse Iye funso.  Ndime 16 imati, “Taonani munthu anabwera kwa Yesu namfunsa, Ambuye abwino, chinthu chanji ndiyenera kuchita kuti ndikhale ndi moyo wosatha?”  Limenelo ndi funso labwino kwambiri.  Zeni zeni, munthu amene angadziwe yankho loyenera la ku funso la mnyamatayo ndi Yesu Kristu.  Yesu anayankha funsolo m’ndime 17.  Yesu anati, “Wanditcheranji Ine Wabwino, palibe wabwino komatu m’modzi, ndipo kuti ndi Mulungu: koma, ngati udzalowa m’moyo, sunga malamulo.” Labadira yankho loperekedwa ndi Yesu Kristu.  Ananena momveka kuti ngati munthu afuna kukhala ndi moyo wosatha, ayenera kusunga malamulo a Mulungu.

Tsopano tiwerenge mu Aroma 3:28, ndipo tione chimene Paulo ananena.  Paulo anati apo, “Pakuti timuyesa munthu wolungama chifukwa cha chikhulupiriro, wopanda ntchito za lamulo.”  Paulo ananena chinthu chofanana mu Agalatiya 2:16. Apo anati, “Koma podziwa kuti munthu sayesedwa wolungama pa ntchito ya lamulo, koma mwa chikhulupiriro cha Yesu Kristu, ifedi tinakhulupirira kwa Yesu Kristu, kuti tikayesedwe olungama ndi chikhulupiriro cha Kristu, ndipo si ndi ntchito za lamulo; pakuti palibe munthu adzayesedwa wolungama ndi ntchito za lamulo.”  Tsopano, tione mu Machitidwe 16:30-31.  Woyang’anira ndende ku Filipi ataturutsa Paulo mu ndende yake ndipo anamfunsa funso.  Funso la woyang’anirayo lingapezeke mu ndime 30, limati, “Nawaturutsira iwo kunja, nati, Ambuye, ndichitenji kuti ndipulumuke?”  Funsoli ndi lofanana kwambiri ndi funso lofunsidwa kwa Ambuye Yesu Kristu mu Mateyu.  Tsopano, labadira yankho limene Paulo anapereka ku funsoli.  Paulo anati mu ndime 31, “Ukhulupirire pa Ambuye Yesu Kristu, ndipo udzapulumuka...”  Yankho la Paulo ndi losiyana ndi yankho linaperekedwa ndi Yesu ku funso ili.  Paulo anapangitsa chinthuchi chomveka kwambiri monsemonse m’zolemba zake zonse kuti ngati munthu afuna kupulumuka, sayenera kusunga lamulo.  Komatu, chinthu chokhacho chochitike ndi kuika chikhulupiriro chake mwa Ambuye Yesu Kristu.  Komabe, kumbukira ichi chimatsutsana ndi chimene Yesu ananena chifukwa Yesu anati ngati munthu afuna kukhala ndi moyo wosatha, ayenera kusunga malamulo!  Tsopano tiyenera kudzifunsa tokha funsoli.  Kodi amakhoza ndani?  Yesu kapena Paulo?  Mwina unena awiriwo amakhoza.  Kodi chingachitike bwanji ngati ananena zinthu ziwiri zosiyana?  Mwina unena kuti Yesu amakhoza.  Kutanthauza kuti Paulo ananama!  Mwina unganene kuti Paulo amakhoza.  Tsopano ukunena kuti Yesu analakwa!  Kodi ukuona vuto lathu?

Njira yokhayo yakupewa chisokonezo ndi kugawa moyenera mau a choonadi.  Tadziwa momveka kuti mulibe zotsutsana m’Baibulo, choncho zeni zeni yankho lomveka lingapezeke m’malembo.  Poyamba, ukufunika kudzikumbutsa wekha za chinthu china wawerenga kale.  Kodi Chipangano Chatsopano chinayamba liti?  Kumbukira, chinayamba pa nthawi imene Yesu anafa mu Mateyu 27:50.  Choncho, Yesu atayankha funso la mnyamatayo, kodi Yesu anali m’Chipangano Chakale kapena Chatsopano?  Anali m’Chipangano Chakale, chifukwa anali asanafe.  Kodi Paulo analemba liti ndimezo za m’mene tingapulumutsidwire ndi chikhulupiriro popanda ntchito zabwino?  Yankho ndi lomveka kuti Paulo analemba m’Chipangano Chatsopano chifukwa Yesu anali atafa kale.  Pali gawo lofunika kwambiri pakati pa Chipangano Chakale ndi Chipangano Chatsopano.  Kumbukira kuti Mulungu amagwira ntchito ndi anthu osiyana pa nthawi zosiyana m’njira zosiyana.  Mu Chipangano Chakale, ngati munthu anafuna kupulumuka, anafunika kusunga lamulo.  Komatu, mu Chipangano Chatsopano, ngati munthu afuna kupulumuka, chinthu chokhacho chichitidwe ndi kulandira Ambuye Yesu Kristu kukhala Mpulumutsi wake ndi chikhulupiriro.  Ife amene tili mu nthawi ya Chipangano Chatsopano tingapulumutsidwe ndi chikhulupiriro chokha chifukwa Yesu anatifera kale nalipira machimo athu.  Wina wake mu Chipangano Chakale sanakhoze kuika chikhulupiriro chake mwa Kristu kuti apulumutsidwe chifukwa Yesu anali asanabwere ku dziko lapansi kufera machimo a anthu onse.

Mulungu anagwira ntchito ndi anthu a Chipangano Chakale mosiyana ndi anthu a Chipangano Chatsopano.  Ndime zina zilipo zotsimikiza zakuti munthu mu Chipangano Chakale anafunika kusunga lamulo kuti apulumuke.  (Deuteronomo 6:25, Masalmo 15, Miyambo 28:18, Ezekieli 18:5-9)  Chimodzimodzi, ndime zina zilipo kuchokera ku Chipangano Chatsopano kutsimikiza kuti panthawi yino munthu afunika kulandira Yesu Kristu mwa chikhulupiriro basi kuti apulumuke, ndipo ntchito zabwino sizifunika.  (Machitidwe 13:39, Aroma 4:5, Agalatiya 3:21-24, Aefeso 2:8-9, Tito 3:5)  Chipangano Chatsopano ndi chosiyana chifukwa Yesu Kristu anamwalira kuti apange chipulumutso chaulere.  Pamene wophunzira wa Baibulo waphunzira m’mene angagawire moyenera mau a choonadi, sadzakhala ndi mavuto kupeza zoonadi mu mbali ili yonse ya mau a Mulungu.

MBIRI

Lamulo lofunikira lina ndi mbiri.  Chinthuchi chingapezeke mu Yesaya 28:9-10.  Baibulo limati apo, “Kodi Mulungu adzaphunzitsa yani nzeru?  Kodi Iye adzamvetsa yani chiphunzitso?…Pakuti pali langizo pa langizo, langizo pa langizo; lamulo pa lamulo, lamulo pa lamulo; kuno pang’ono, uko pang’ono.” Nthawi zambiri mpatuko umachitika chifukwa munthu wina wachotsa ndime mu malo ake.  Ukawerenga ndime, kapena, nkhani, kapena mutu wonse, pali zinthu zina ufunika kudziwa kuti umvetsetse bwino bwino zimene ukuwerenga.  

1) Kodi akulankhula ndani?

2) Kodi munthu uja akulankhula ndi yani?

3) Kodi chi chikuchitika liti?

Pamene mafunso atatu awa ayankhidwa, chitanthauzo chomveka chingapezeke.  Ndigwilitsanso ntchito chitsanzo changa cha Yesu ndi Paulo.  Tigwilitse ntchito mafunso atatu awo ndi ndime zimene wawerenga kale.  Poyamba, mu Mateyu 19:17,  tawerenga za Yesu pamene anayankha mafunso a mnyamata.  Dzifunse wekha, kodi akulankhula ndani m’ndime iyi?  Yankho ndi loti Yesu amene analankhula.  Tsopano, kodi akulankhula ndi yani?  Yesu analankhula kwa mnyamata wachiyuda.  Pomaliza, udzifunse wekha, kodi Yesu ananena zinthuzi liti?  Chipangano Chakale kapena Chipangano Chatsopano?  Yesu anali asanafe, tsono chinali Chipangano Chakale.  Wangopeza mbiri ya ndimeyi.  Tsono, panopa tadziwa kuti Myuda mu Chipangano Chakale anapulumutsidwa pakusunga malamulo chifukwa cha yankho la Yesu Kristu kwa mnyamata wachiyudayo. 

Panopa, tigwilitse ntchito chinthu chomwecho ndi mau a Paulo mu Machitidwe 16:31.  Ndimeyo imafotokoza m’mene munthu angapulumutsidwire.  Poyamba, dzifunseni, kodi akulankhula ndani mu ndime 31?  Mtumwi Paulo analankhula.  Kodi Paulo analankhula kwa yani?  Anayankha woyang’anira ndende kwa Filipi, amene anali wamitundu.  Kodi Paulo ananena zinthuzi liti?  Anazinena mu Chipangano Chatsopano, chifukwa pakufikira nthawi imeneyo, Yesu anafa kale.  Choncho, tingaganize kuti amitundu amene ali mu Chipangano Chatsopano amafunika kukhulupirira pa Ambuye Yesu Kristu kuti apulumutsidwe.  Kodi tadziwa ichi ndi choonadi bwanji?  Chifukwa tapeza mbiri ya nkhani imeneyi!

Kuti uthandizidwe pakuyankha mafunso atatuwa, ufunika kudziwa kuti muli magulu atatu okha a anthu m’malemba.  Magulu amenewa ndi Ayuda, Amitundu, ndi mpingo wa Mulungu. (1 Akorinto 10:32)  Myuda ndi aliyense wochokera ku mbeu ya Abrahamu, Isake, ndi Yakobo.  Ngati umachokera ku gulu la anthu osiana ndi kuti ndiwe wamitundu.  Koma, pamene wapulumutsidwa, wakhala mbali ya mpingo wa Mulungu ndipo pa nthawi ija suli Myuda kapena wamitundu. (Agalatiya 3:28)

Ngati utenga ndime imene inalembedwera Myuda ndi kugwilitsa ntchito kwa wamitundu kapena munthu wa mpingo wa Mulungu (ndiwo thupi la Kristu), kenaka chisokonezo chidzachitika ndithu.  Nthawi zina m’Baibulo, Mulungu akulankhula kwa dziko lonse la anthu (khamu lalikuru), komanso muli nthawi zimeme akulankhula kwa munthu m’modzi yekha. (Yobu 34:29) Mu chochitika chili chonse, ndi pofunikira kuti mudziwe Mulungu akulankhula kwa ndani musanayese kumvetsetsa gawo limenelo.  Mwachitsanzo, ngati ndidzachita hayala anthu atatu kugwira ntchito kwa ine, m’modzi angakhale wamunda, m’modzi angakhale wophikira, ndi wina angakhale mlonda.  Aliyense wa anthu awa adzakhala ndi ntchito zosiyana.  Ngati ndichoka kufikira nthawi yaitali, ndi kuti ndisiye maudindo a kwa ali yense wa iwo.  Kodi chidzachitika chiyani ngati maudindowo adzaperekedwa kwa anthu olakwika?  Padzakhala chisokonezo kwambiri!  Kapena wamunda wanga aphika mkate, mwina mlonda wanga adzalima maluwa, ndipo wophikira wanga adzayang’ana chitseko!  Kodi waona kofunikira kwa anthu oyenera kulandira malangizo oyenera?  Usapangitse anthu ena kuganize kuti ndime zina zimakhudza iwo ngati Mulungu sanapereke malamulowo kwa iwo.  Anthu amasokeretsedwa kwambiri m’menemo.

KUFANIZA LEMBO NDI LEMBO

Utagawa moyenera Baibulo ndipo wapeza mbiriyo, kenaka udzafunikanso kufaniza lembo ndi lembo.  Chinthuchi chimapezeke mu 1 Akorinto 2:13.  Baibulo limati apo, “Zimenenso tilankhula, si ndi mau ophunzitsidwa ndi nzeru za munthu, koma ophunzitsidwa ndi Mzimu Woyera; kulinganiza zamzimu ndi zamzimu.” (mu Chizungu, Baibulo limati pamapeto “...kufaniza zauzimu ndi zauzimu.”)  Mzimu Woyera amagwilitsa ntchito mau pamene amafuna kutiphunzitsa ife. Ndi zomveka kuchokera ku ndimeyi kuti mau awo sadzachokera kwa munthu wina.  Mau amene Mzimu Woyera adzagwilitsa ntchito ndiwo mau auzimu (Yohane 6:63) ndipo amachokera kwa Mulungu osati munthu.  Lembo silidzatanthauzidwa m’seri (2 Petro 1:20) chifukwa chake palibe munthu amene angakhulupiriridwe kutanthauza Baibulo pa yekha.  Mau a Mulungu adzifotokoza okha.  Funso likabwera za chitanthauzo cha ndime, poyamba uyenera kuphunzira mbiri yake.  Kapena funso lako lingayankhidwe pakuchita choncho.  Koma ngati udzakhalabe ndi mafunso za ndimeyo, ufunefune ndime zina zimene zimakhala ndi mbiri yofanana.  Kumbukira, ngati ufuna kufunsa za ndime ili yonse, ufunse Mlembi wa Baibulo, Mulungu yemwe!  Tili ndi lonjezo lochokera kwa Mulungu kuti Mzimu Woyera adzatitsogolera ife m’coonadi chonse. (Yohane 16:13)  Usanawerenge kapena kuphunzira Baibulo lako, ngati mwana wa Mulungu, upemphere ndipo ufunefune chithandizo cha Mulungu kuti umvetsetse zambiri zopezeka mu mau ake.  

Pa nthawi inonso, ndifuna kugwilitsa ntchito chitsanzo cha Yesu ndi Paulo.  Apapa, uzindikire kuti wangophunzire m’mene ungamvetsere kwambiri nkhani ya ndime ili yonse m’malembo.  Poyamba wawerenga mu Mateyu, kenaka wafaniza Mateyu ndi Aroma, Agalatiya, ndi Machitidwe.  Utafaniza izo, wazindikira kuti Yesu ndi Paulo ananena zinthu ziwiri zosiyana.  Chifukwa zili zosiyana, uyenera kusanthula mbiri za ndimezo zoti upeze chifukwa chiyani ananena zosiyana zawo.  Utasanthula mbirizo, waona kuti Yesu Kristu analankhula mu Chipangano Chakale...Paulo mu Chatsopano.  Choncho, wakhoza kugawa moyenera mau a choonadi.  Wapeza kuti munthu wa Chipangano Chakale anapulumutsidwa pakusunga malamulo.  Wa Chipangano Chatsopano angapulumutsidwe pakulandira Yesu Kristu popanda chilamulo! 

NJIRA ZA KUPHUNZIRA

Ukawerenga ndi kuphunzira Baibulo, pali njira zina zimene ungagwilitse ntchito kuti zikuthandize iwe kudziwa bwino bwino mau a Mulungu.  Njirazi ndi zofanana, zosiyana, ndi kubwereza.

Baibulo limati mu Hoseya 12:10, “Ndinalankhulanso ndi aneneri, ndipo Ine ndachurukitsa masomphenya, ndi pa dzanja la aneneri ndinanena ndi mafanizo.”  Zofanana ndi chimodzi cha zinthu zabwino Mulungu amagwilitsa ntchito m’Baibulo kutiphunzitsa ife.  Muli mau awiri ang’ono amene umafunika kulabadira kwambiri m’Baibulo lako.  Mauwo ali monga ndi ngati.  Mauwo akaoneka, nthawi zambiri Mulungu akuyesa kutiphunzitsa ife chinthu chofunikira.  Yesu Kristu anapanga ichi nthawi zambiri pamene anali pa dziko lapansi.  Kuti aphunzitse choonadi chauzimu, Yesu anagwilitsa ntchito chinthu chathupi kufotokoza phunziro lake.  Mwachitsanzo, mu Mateyu 13, Yesu anapereka fanizo la wofesa amene anapita kufesa mbeu.  Anthu ambiri sanakhoze kumvetsetsa chifukwa Yesu analakhula za munthu amene anafesa mbeu mu nthaka.  Chinaoneka ngati chinthu chopusa.  Anthu aja analephera kuzindikira fanizo la Yesu.  Ambiri a anthu aja sanazindikire kuti Yesu anayesa kuwaphuzitsa iwo phunziro lauzimu za m’mene angalandirire mau a Mulungu akalalikiridwa.  

Njira yina ya kuphunzira Baibulo ndi kuzindikira zosiyana. Mulungu anapatsa Israyeli chenjezo mu Yesaya 5:20, “Tsoka kwa iwo amene amatcha zoipa zabwino, ndi zabwino zoipa; amene amaika mdima m’malo mwa kuyera, ndi kuyera m’malo mwa mdima; amene amaika zowawa m’malo mwa zotsekemera, ndi zotsemkemera m’malo mwa zowawa!”  Chovuta chimene anali nacho chinali chakuti anthu sanapange zosiyana pakati pa zinthu zoipa ndi zabwino.  Pakuzindikira zosiyana mu malembo padzakuthandiza iwe kuti ukhazikike mu chiphunzitso chabwino chifukwa pamayenda pamodzi ndi kugawa moyenera ndi mbiri.  Mwachitsanzo, Myuda sindiye wamitundu.  Wamitundu ndiye munthu wa mpingo wa Mulungu.  Ngati sungazindikire zosiyana mu malembo, posachedwa udzakakamiza anthu olakwika kutsatira mavesi amene samakhudza iwo!  

Pomaliza, kubwereza kudzakhala kofunikira pakuphunzira Baibulo.  Palibe njira ungawerenge Baibulo kuposa m’mene uyenerera.  Chinthu china ndi chomveka, kuti sudzadziwa chinthu chili chonse cha Baibulo.  Sipadzakhala nthawi m’moyo wa ali yense pamene anganene, “Sindikufunika kuwerenga Baibulo langa, ndadziwa zonse kale.”.  Chifukwa chake, uyenera kuyamba kuwerenga Baibulo lako mu Chipangano Chatsopano, popeza uli Mkristu wa Chipangano Chatsopano.  Werenga Mateyu, kenaka Marko, Luka, Yohane,…choncho.  Ukamaliza Chibvumbulutso, pita ku Genesis ndipo uyambe kuwerenga Chipangano Chakale.  Ukamaliza Baibulo lonse, yambanso.  Usayembekeze kumvetsetsa zonse ukawerenga Baibulo lonse nthawi yoyamba.  Usayembekeze kumvetsetsa zonse utawerenga Baibulo lako nthawi khumi kapena makumi awiri.  Ngati udzamvetsetsa Baibulo lonse, kutanthauza kuti munthu wina ndi amene analilemba.  Baibulo linalembedwa ndi Mzimu Woyera, osati munthu, chifukwa chake tikufuna kukumbukira kuti maganizo ake ali atali kupambana maganizo athu, ndiponso njira zake sizili njira zathu. (Yesaya 55:8)  Ngati udzatenga nthawi yaitali ndi Baibulo lako, udzakhala ozolowera nalo.  Pamene maso ako ali pa Baibulo ndipo mtima wako ndi wofatsa, Mulungu ali ndi mwai kuonetsa iwe zoonadi zambiri zochokera ku mau ake.  

